
Médico internista por vocación e convicción. Fillo e neto de
médicos, tras finalizar a súa especialidade no Hospital
Xeral de Galicia, obtivo a praza de médico titular no
Concello de Montederramo. Alí atopouse cun municipio
profundamente necesitado dunha atención sanitaria
continuada. Asumiu aquel destino con responsabilidade e
entrega, contribuíndo a garantir unha atención médica
estable, próxima e profundamente humana para toda a
poboación. Ese mesmo bo facer mantivo ao longo de toda a
súa traxectoria profesional.

Desde os seus primeiros anos de exercicio mostrou unha
implicación activa na defensa do colectivo médico, algo
que, anos máis tarde, o levaría a integrarse no equipo
directivo do Colexio Oficial de Médicos de Ourense,
institución que consideraba esencial para a cohesión e a
dignidade da profesión. Primeiro como vicepresidente e,
posteriormente, como presidente, o seu compromiso foi
constante e xeneroso, sempre orientado ao servizo dos
médicos e da sociedade.

Era unha persoa humana, pausada e profundamente
reflexiva. Cría firmemente no diálogo sereno, na escoita
atenta e na procura de consensos como a mellor forma de
resolver as diferenzas. Ese talante marcou a súa maneira
de exercer a presidencia: un liderado discreto, firme e
respectuoso, baseado na palabra e no exemplo.

Defendeu con coherencia os valores éticos da medicina e a
dignidade do exercicio profesional, entendendo o Colexio
como un espazo de encontro, apoio e diálogo entre
compañeiros. O seu paso pola institución deixou unha
pegada de proximidade e respecto, e fortaleceu a idea dun
Colexio útil, accesible e profundamente humano.

Para os que tivemos o privilexio de coñecelo de preto, o
seu legado vai moito máis alá dos cargos desempeñados.
Foi un médico que nunca perdeu de vista a persoa, un
profesional íntegro e un pai que nos ensinou, coa súa
maneira de estar e de actuar, o valor do compromiso, da
serenidade e do respecto polos demais.

Agradecemos profundamente ao Colexio Oficial de
Médicos de Ourense esta homenaxe ao noso pai, así como
o cariño e o respecto que sempre recibiu dos seus
compañeiros e compañeiras. Para nós, a súa vida dedicada
ao servizo e a súa maneira de estar no mundo seguen a ser
un legado que nos acompaña e nos inspira.

www.cmourense.org



O Padroado da Fundación Galenus Auriensis e o Colexio Oficial
de Médicos de Ourense convocan o XXXII Premio de Publicacións
Médico Científicas, dedicado nesta edición á memoria do Dr.
Arístides Ávila Alonso.

Poderán optar artigos orixinais publicados entre o 1
de novembro de 2025 e o 1 de novembro de 2026,
en revistas científicas médicas de ámbito nacional
ou internacional, e de calquera especialidade
médica.

Exclúense os artigos en fase de publicación.

O tema será libre, pero deberá ter carácter
médico-científico e de investigación.

Valorarase especialmente a calidade científica, a
innovación e o impacto clínico-social do traballo.

Polo menos un/unha dos/as autores/as deberá estar
colexiado/a no Colexio de Médicos de Ourense
durante máis de seis meses no ano 2026 e
continuar colexiado/a. Terase en conta a orde de
autoría no artigo.

Cada participante poderá presentar un máximo de
5 artigos.

Os traballos deberán remitirse, por parte dalgún dos
autores/as, ao correo:
colegiomedico@cmourense.org

Na presentación, ademais do traballo, deberá
indicarse o nome da revista, o factor de impacto e o
cuartil.

O prazo de recepción remata ás 12:00 horas do 30
de outubro de 2026.

Non se admitirán traballos fóra de prazo.

O fallo do xurado darase a
coñecer durante a última
quincena de decembro de 2026.

A data de entrega dos premios
anunciarase posteriormente.

O xurado estará composto por un Comité Científico sen
vinculación con ningún dos autores dos traballos
presentados.

O/A presidente/a do Colexio de Médicos de Ourense.

O/A xefe/a territorial da Consellería de Sanidade ou o seu
equivalente regulamentario; O/A presidente/a da Academia
Médico-Ourensense; O/As vicepresidentes/as designados/as
polo ICOMOU; O/A decano/a da Facultade de Medicina; un
membro designado do Grupo de Formación Continuada do
ICOMOU; O/A director/a médico/a do CHUO ou o seu
equivalente regulamentario; O/A primeiro/a asinante do
traballo gañador na edición anterior do Premio.

O/A secretario/a do Colexio levantará acta da reunión, sen
voto.

En caso de empate, decidirá o
voto de calidade da Presidencia.

As decisións serán
inapelables.

O xurado poderá declarar
deserta a adxudicación do
premio por motivos xustificados.

Índice de impacto da revista.

Cuartil da revista na súa área.

Categoría de indexación do artigo.

Os artigos deberán estar redactados en galego,
castelán ou inglés.

Premio e diploma

Mención especial
(se procede) e
diploma honorífico



